
GIPUZKOAKO FORU ALDUNDIA 

OGASUN ETA FINANTZA DEPARTAMENTUA 

Ekainaren 24ko 638/2002 Foru Agindua, Zenbait Hidrokarburoren 
Txikizkako Salmenten gaineko Zergaren aitorpen-likidazioa eta 
hornikuntza salbuetsien zerrenda aurkezteko erabiliko den 569 eredua 
onartzen duena. 

Martxoaren 20ko 2/2002 Foru Arauak Zenbait Hidrokarburoren Txikizkako Salmenten 
gaineko Zerga ezarri zuen 2002ko urtarrilaren 1etik aurrerako ondorioekin. 

Foru arau horren 12. artikuluak xedatzen duenez, subjektu pasiboak zerga aitorpenak 
aurkeztera eta, hala behar denean, bidezko autolikidazioak egitera behartuta daude. 
Gainera, artikulu horrek berak dio Ogasuneko eta Finantzetako foru diputatuak zerga 
likidatzeko prozedura eta haren kontrolerako behar diren kudeaketa arauak finkatuko 
dituela.  

Azkenik, martxoaren 20ko 2/2002 Foru Arauaren amaierako bigarren xedapenak 
baimena ematen dio Ogasuneko eta Finantzetako foru diputatuari foru arau hori garatu 
eta aplikatzeko beharrezkoak diren xedapen guztiak eman ditzan. 

Horiek horrela, honako hau, 

XEDATU DUT 

1. artikulua.  Zenbait Hidrokarburoren Txikizkako Salmenten gaineko Zergaren aitorpen-likidazioa eta 
hornikuntza salbuetsien zerrenda aurkezteko erabiliko den 569 eredua onartzea. 

Onarturik geratzen da Zenbait Hidrokarburoren Txikizkako Salmenten gaineko Zergaren aitorpen-
likidazioa eta hornikuntza salbuetsien zerrenda aurkezteko erabiliko den 569 eredua, foru agindu honetan 
I. eranskin gisa ageri dena. Ereduak honako agiriok ditu: 

a)  Aitorpen-likidazioa eta hornikuntza salbuetsien zerrenda. Hiru ale ditu: 

—Administrazioaren alea. 

—Interesatuaren alea. 

—Entitate laguntzailearen alea. 

b)  569 ereduaren eranskina. Subjektu pasiboak bere eragiketetan erabilitako establezimenduei dagozkien 
kuoten edo hornikuntza salbuetsiak banatzeko orria da. Bi ale ditu:  



—Administrazioaren alea. 

—Interesatuaren alea. 

2. artikulua.  569 eredua aurkeztera behartuak. 

Zenbait Hidrokarburoren Txikizkako Salmenten gaineko Zerga aitortu-likidatzeko eta hornikuntza 
salbuetsien zerrenda adierazteko erabili beharreko 569 eredua Zerga honen subjektu pasiboek aurkeztu 
behar dute. 

Sortutako kuotak eta, hala dagokionean, horniketa salbuetsiak jasoko dira 569 ereduan. 

  

3. artikulua.  569 eredua aurkeztu eta ordaintzeko tokia.  

1.Oro har, 569 ereduaren aurkezpena eta kuoten ordainketa Zergabilketa Erregelamenduak bilketan 
laguntzeko baimentzen dituen entitateetako batean egingo du subjektu pasibo bakoitzak (banku, aurrezki 
kutxa edo kreditu kooperatibetan).  

Behin ordainketa egin eta gero, entitate laguntzaileak administrazioaren eta subjektu pasiboaren aleak 
itzuliko dizkio interesatuari. 

Aitorpen-likidazioaren administrazioarentzako aleak eta, hala dagokionean, banaketa orriak (569 
ereduaren eranskina) Ogasun eta Finantza Departamentuko Zeharkako Zergen Zerbitzuan aurkeztuko 
dira. 4. artikuluan kuotak aitortu eta ordaintzeko ezartzen den hilabetea amaitu ondorengo lehen bost 
lanegunen barruan egin beharko da aurkezpen hori.  

2.Aitorpen-likidazioen kuota likidoa zero denean, 569 eredua Ogasun eta Finantza Departamentuko 
Zeharkako Zergen Zerbitzuan aurkeztuko da, beti ere 4. artikuluan aipatzen den epean.  

3.Aitorpen-likidazioan subjektu pasiboak establezimendu batetik baino gehiagotik egindako eragiketen 
kuotak adierazten badira, 569 ereduaren eranskinarekin bat etorriko den banaketa orrian establezimendu 
eta kontsumo toki bakoitzari dagozkion kuotak jarriko dira.  

Aitorpen-likidazioan hornikuntza salbuetsiak besterik aitortzen ez denean, 569 eredua eta, hala 
badagokio, banaketa orria Ogasun eta Finantza Departamentuko Zeharkako Zergen Zerbitzuan 
aurkeztuko dira, beti ere 4. artikuluan aipatzen den epean.  

4. artikulua.  569 ereduaren likidazio aldiak eta eredua aurkeztu eta ordaintzeko epeak. 

Likidazio aldiak eta aitorpen-likidazioa aurkeztu eta kuotak ordaintzeko epeak ondoko hauek dira:  

a)  Likidazio aldia: Hiruhileko naturala. 

b)  Eredua aurkeztu eta, hala badagokio, kuotak ordaintzeko epea: Sortzapenak gertatu diren hiruhilekoa 
amaitu ondorengo lehen hogeita bost egun naturalak. 

Amaierako xedapena. 

Foru agindu hau Gipuzkoako Aldizkari Ofizialean argitaratu ondorengo egunean jarriko da indarrean. 

Donostia, 2002ko ekainaren 24a.—Antton Marquet Artola, Ogasun eta Finantza Departamentuko Foru 
Diputatua.  

